[image: image1.png]


                            Шыныбекова Айман Сахановна,
Астана қаласы

                                          Райымбек батыр атындағы         №50 «Қазғарыш» мектеп-лицейінің

 қазақ тілі мен әдебиеті пәні мұғалімі 

                                  Шешендік сөздер асыл мұрамыз 

Елбасының «Болашаққа бағдар: рухани жаңғыру» мақаласында қазіргі Қазақстанның басты рухани құндылықтары айқын көрініс тапқан. Бұл – мақала ғана емес, мазмұны терең, ауқымы өте кең, ұлт руханиятын ХХІ ғасыр биігіне көтеретін рухани жаңғыру бағдарламасы деуге болады. Елбасы ғылым, білім, мәдениет пен тарихты тұтастай қамтитын ұлттық рухани жаңғыру бағдарламасын халық назарына ұсынып отыр. Мемлекет басшысы ХХІ ғасырдағы жаңа ұлттың, жаңа қазақтың феноменін анықтап беріп отыр. Ұлттық салт-дәстүрлеріміз, тіліміз бен музыкамыз, әдебиетіміз, жоралғыларымыз, бір сөзбен айтқанда ұлттық рухымыз бойымызда мәңгі қалуға тиіс. Абайдың даналығы, Әуезовтің ғұламалығы, Жамбылдың жырлары мен Құрманғазының күй​лері, шешендердің шешендік сөздері ғасырлар қойнауынан жеткен бабалар үні - бұлар біздің рухани мәдениетіміздің бір парасы ғана. Сонымен бірге, жаңғыру ұғымының өзі мей​лін​ше көнерген, жаһандық әлеммен қабыспайтын кейбір дағдылар мен әдеттерден арылу дегенді білдіреді.

 
Рухани жаңғыру – бұл адам сана сезімінің, сенімі мен сапасының, білімі мен өмір сүру тәсілінің көрсеткіші. 

Қазақ халқы қай заманда да сөйлеу өнерін жоғары бағалаған. Бұл жол арымай-талмай шешендік сырын зерттеуді, көл-көсір жаттығуды, мол білімді, ой өрісі мен қиял кеңістігін қажет ететіндігін анық білген. Сөз өнері өнердің ең алды ретінде саналған. «Өнер алды – қызыл тіл»,- дейді қазақ мақалы. Абай: «Тіл өнері – дертпен тең»,- деген. Қысқасы, халқымыз шын мәніндегі шешендікті асыл өнерге баулып, осы жолда қайталанбас мұра қалдырған.



Қазақ халқының бейнелі сөз өнері саналатын шешендік сөздердің шығу, қалыптасу тарихын саралап, мән маңызын ашу қазіргі таңның басты мақсаты болып отыр.


Қазіргі ұрпақ халықтың ұлттық салт-дәстүрін, тілін сүю арқылы, тереңнен тамыр тартқан, сөз мәйегі – шешендік сөздерге де үлкен ықылас танытпау. Қазіргі кезеңде халқымыздың дәстүрлі мәдениетін, өнерін (айтыс, әуен, ұлттық спорт түрі) ардақтайтын жастар көбеюде. Бұл шешендік өнердің өз арнасын табатынына кепіл болмақ. 

Зерттеуші Б.Абылқасымов: «Қазақ әдебиетінде шешендік сөздің аясы әлдеқайда кең. Тек дауласу, сөзбен қағысу, пікір таласу түріндегі шешендік сөздерді бөлек алғанның өзінде де, шешендік сөз қазақтың өмірінде неше алуан жағдайларда туып отырғанын, кеңінен қанат жайғанын көреміз» - деген ой түйеді.


Әдетте, шешендік өнер айтыс-тартыста дамиды. Сондықтан ердің құны, елдің тағдыры талқыланатын парламент сарайлары мен залдары шешендік өнердің ежелгі мектебі болған.



Шешендік сөздердің аясы кең, негізгі арқауы адамгершілік болғандықтан, қай заман талабына да келе беретін халық байлығы болып саналады. 

Шешендік сөздер – біздің асыл мұрамыз, қазынамыз, байлығымыз. Шешендік сөздер аяқталған тұжырымды ой арқылы алуан адамгершілік қасиеттерге, ұлттық тәрбиеге баулиды. Шешендік сөздер ертегі-аңыздар мен халық поязиясынан іріктеліп, сұрыпталып, бөліне отырып, халықтың бірыңғай әдеби тіліміздің қалыптасуына себепкер болған. 
 
Қазақ шешендік сөздердің мазмұнына қарай шешендік арнау, шешендік толғау, шешендік дау деп үш тарауға бөлген.  
      Шешендік сөздер, негізінде халық даналығынан туған мұра, халықтың асыл қазынасы. Мазмұны халықтың бастан кешірген өмірін, арманы мен қиялын көрсетеді. Өмірге, дүниеге көзқарасын, ой-өрісін белгілейді. Халық өзінің қиялдаған арманына қалай да жетемін деген сенімнен айрылмаған. Өмірдің сан алуан құбылыстарын бір-бірімен теңеп, салыстырып, болашағын болжап, қиялдап сөйлеген сөздер табысқа, жеңіске жетуге құлшындырып, рухтандырып отырған, қуаныш үстінде дем берушілік, реніш тұсында жұбатушылық қызметін атқарған.

       Белгілі халық шешендері мен есімдері белгісіз дана қарт, шешен әйел, тапқыр бала, жарлы жігіттер атынан айтылатын шешендік сөздерге тән бір қасиет – шешендік тапқырлығымен қатар, әділдігі, ойының айқындығы және халықтың сипаты. 

      Шешендік шығармашылық биікке көтерілген кезде көрінеді. Шешендік сөзде сөйлеу айшықтары мол болады. Сөйлеу айшықтары дегеніміз- тыңдаушыға әсерлі, сөйлеудің мәлерлілігін, экспрессивті мәнін күшейтетін синтаксистік құрылымдардың ерекшеленген формалары, оған шендестіру, градация, қайталау, риторикалық сұрау т.б. жатады. Шешендік сөздерде бейнелі эпитеттер, образды теңеулер, аллитерация, ассонанстар мол қолданылады.
 Танымал ғалым С. Негимов ауызша сөздің алуан түрлеріне әзірленудің сипаты әрқилылығын, кейбіреулеріне қажырлы ізденістердің ауадай қажеттілігін айтады.  Мәселен, әлеуметтік-тұрмыстық тақырыптарға әзірліксіз сөйлеу дәстүрі кең өріс алса, сотта және академиялық сипатта сөйлеу дәстүрі ыждаһатты еңбектенуді, жүйелі машықтануды керек етеді.

        Соңғы жылдары тіл дамытудың заңды жалғасы ретінде шешендік өнерді меңгерту әдістемесі тереңірек зерттеле бастады. Қазіргі кезде елімізде шешендіктануды оқыту әдістемесінің бастауы деп әдіскер ғалым М.Р.Қондыбаеваның зерттеулеріндегі тіл мәдениетін қалыптастыру әдістемесі құралындағы шешендікті үйрету туралы пікірлерін айта аламыз.

       Сонымен М.Р.Қондыбаева шешендік сөйлеу іс-әрекетінің төмендегідей ерекшеліктерін көрсетеді:

1. Сөйлеу іс-әрекеті таңбалық жүйенің негізінде жүзеге асады.

2. Сөйлеу іс-әрекеті барлық кезде коммуникативті түрде келеді әрі барлық уақытта түсінікті.

      Соңғы кезектегі тілдік қарым-қатынас мәдениетін қалыптастыруға орайлас аса құнды зерттеуші – профессор Ф.Оразбаеваның «Тілдік қатынас теориясы және әдістемесі» атты еңбегінде тілдік қатынастың негізгі сипаты, құрамы мен басты қағидалары беріледі. Яғни, шешендік өнердің ғұмыры ұзақ, мән-маңызы солғындамайтындығын, келер ұрпақтың тағылым алар рухани дүниесі бола беретініне нық сенімдіміз.
        Шешендіктануды оқыту – кез келген өзге оқу пәнін оқыту сияқты жеке тұлғаны қалыптастырудың тиімді құралы. Сондықтан шешендіктану пәнін оқыту әдістемесі де оқытудың жалпы дидактикалық ұстанымдарына сүйенеді.

         Бұлар – ғылымилық, саналылық пен белсенділік, білім беріктілігі, жүйелілік, бірізділік, көрнекілік, түсініктілік пен шамаға шақтық, жекелеп жұмыс жасау, өмірмен байланыс, теорияның практикамен байланысы ұстанымдары. Бұл ұстанымдар шешендіктануды игеру үрдісінде олардың өзіндік ерекшеліктерін ескеру арқылы жүзеге асырылады.
        Шешендік өнер Египет, Ассирия, Вавилон, Үндістан сияқты ежелгі мемлекеттерде де жоғары бағаланған. Шаршы топ алдында сөйлеу механизмін қалыптастыру бағытындағы алғашқы тәжірибелік зерделеу қадамдары осы аталған мемлекеттерде де қолға алынған. Алғашында бұл өңірде дәл де әдемі сөйлей білген адамды жаратушы пайғамбармен пара-пар қойған (мәселен, атақты Гомер аузы дуалы шешен адамды құдаймен теңестіруге дейін барғаны мәлім). Бізге мәлімі риторика бойынша тұңғыш трактатты жазған сицилиялық Коракс болып танылады. «Шешендік өнер - сенім қызметшісі»,- деп, Коракс риториканың міндетін анықтап бергеннен кейін, Аристотельден бастап Квинтилианға дейінгі шешендік өнердің антикалық теоретиктері аталмыш ғылым саласын тап осы бағытта қарастырды. Платон: «Шешендік – сендірудің шебері, оның бар мәні де міндеті де осында»,- деп шешендіктану пәнінің салмағын айқындайды.

Ауыз әдебиетінің «Батырлар жыры», «Аңыз-әңгімелер» т.б. түрлеріне қарағанда, шешендік сөздер өздеріне тән ерекшеліктері мен өзгешеліктері бар. Шешендік сөздер бүгінгі күн тұрғысында көбінесе қолдана бермейді. Аз болса да қолданады, бірақ өте сирек және де шешендік түрмен емес, бата түрінде қолданылады. Оны тағы да қазіргі жастар емес, үлкен ақсақалдар, әкелеріміз айтады. Міне, біз осыны ести отырып, іске аспағандарымыз ұят. Қазіргі XXI ғасырдың жас ұрпақтары шешен сөйлеу түгіл, өзінің туған ана тілінде дұрыс сөйлемейді ғой. Міне, осы мәселе біздің намысымызға қатты тиіп, осы ғылыми мақаламда шешендік сөздерді тағы да өмірге жаңғыртуымыз біздің ең басты мақсатымыз. Егер де жастар шешендік сөздерді зейін қойып оқыса, қазақ халқының рухын көтеріп, қазіргі замандағы әр түрлі жағымсыз әдеттер болмас еді. Өйткені шешендік сөздер – халқымыздың адамгершілік, ұлттық тәрбие берудегі тиімді қолдарының бірі. Ендеше, біз халық жадынан жеткен шешен, ғибрат сөздерге үлкен құрметпен қарап, оның терең мағынасын танып өскеніміз абзал.   

«Шешендік сөздер асыл мұрамыз» атты ғылыми мақаламда мен өрем жеткенше аталмыш тақырыпқа байланысты пікірлерімді білдірдім. Өз ойымды ой елегінен өткізе келе төмендегідей қорытындыға келдім.

      Шешендік сөздері – фольклордың бай саласы ретінде халықтың рухани сұранысын қай кезеңде де өтей бермек. Тәуелсіздік алып, ұлттың жәдігерімізді түгендеп-түстей бастағанда, киелі өнер шешендік сөз, айтыс өнерлері өрлей бермек.
     Шешендік өнер, жүйелі сөз саптау қоғамның қай саласында да керек. Ел басқарған әкімнен, студент, мектеп жасындағы шәкіртке дейін сөз қадірін танып, таза мазмұнда сөйлей білуі керек.

Тоқсан ауыз сөздің тобықтай түйініне келсек, қазақ шешен-билерінің мұрасы – халықтың даналық қазынасы, біздің асыл мұрамыз. Демек, ғасырлар бойы жинақталып, сұрыптала сүзілген шешендік сөз нұсқаларынан халықтың тіл байлығын, ақыл-ой қорын және шебер сөйлеу мәнерін үйрену бүгінгі ұрпаққа сын.

